Plant yr addewid!
(Llythyr Paul at y Galatiaid_27)
28 Frodyr a chwiorydd, chi ydy plant yr addewid! – yn union fel Isaac! 29 Ac fel y cafodd Isaac ei erlid gan fab y gaethferch, mae’r plant sydd wedi eu geni o’r Ysbryd Glân yn cael eu herlid gan y rhai sy’n dweud bod rhaid ymdrechu i gadw popeth mae’r Gyfraith Iddewig yn ei ofyn. 30 Ond beth ydy ateb yr ysgrifau sanctaidd i’r broblem? "Rhaid i ti gael gwared â'r gaethferch a'i mab. Fydd mab y gaethferch ddim yn cael rhan o etifeddiaeth mab dy wraig, sy’n rhydd." 31 Dim plant y gaethferch ydyn ni, ffrindiau! Plant y wraig rydd ydyn ni! (Galatiaid 4:28-31)
“Chi ydy plant yr addewid!” meddai Paul wrth y Galatiaid. Roedd o’n pwysleisio nad oedd gan ddilyn traddodiadau a defodau Iddewig (fel enwaedu) ddim o gwbl i’w wneud hefo Cristnogaeth go iawn. Abraham oedd tad y genedl Iddewig, ond nid enwaedu na chadw’r Gyfraith oedd wedi gwneud ei berthynas o â Duw yn iawn.  Credu addewidion Duw wnaeth Abraham, a hynny cyn i’r un aelod o’i deulu gael ei enwaedu, a channoedd o flynyddoedd cyn i’r Gyfraith gael ei rhoi i Moses. 

Cafodd Isaac ei eni am fod Duw wedi addo mab i Abraham a Sara. Cafodd ei eni yn groes i drefn natur.  Roedd Abraham yn gant oed, a Sara, oedd yn ei 90au, yn llawer rhy hen i gael babi. Roedd y ffaith ei bod wedi beichiogi ac wedi llwyddo i roi genedigaeth i Isaac yn wyrth! Yna yn fuan wedyn, pan stopiodd Isaac fwydo ar y fron, cafodd Hagar ac Ismael eu gyrru i ffwrdd i’r anialwch. 
Cafodd Hagar ac Ismael eu gyrru i ffwrdd oddi wrth deulu Abraham am nad oedd Sara’n fodlon i Ismael rannu etifeddiaeth ei mab hi, Isaac.  (Genesis 21:9-10). Doedd Abraham ddim yn fodlon gyrru Ismael i ffwrdd ar y cychwyn, am fod Ismael hefyd yn fab iddo, ond cadarnhaodd Duw mai dyna beth roedd rhaid iddo’i wneud. 
Felly mae diwedd y ddau fab yn wahanol iawn: Cafodd un (y mab oedd yn cyflawni’r addewid) aros gyda’r tad ac etifeddu ei eiddo a’i fendithion.  Cafodd y llall (y mab oedd yn cynrychioli ymdrech dynol) cael ei yrru o olwg y tad. 
Dim ond y rhai sy’n credu yn Iesu Grist sydd yn cael etifeddu bywyd tragwyddol, a mynd i’r nefoedd at Dduw y Tad. Fydd y rhai sy’n ceisio gwneud pethau i haeddu eu ffordd i’r nefoedd (drwy gadw traddodiadau crefyddol neu drwy ‘fyw yn dda’) ddim yn cael mynediad.

